
APRES ÇA, GN-A PUS RIN ! 

d’après Jean de la Fontaine 

 

 

Lwagnerîye aveut dècidé d’ priyî totes lès coméres qu’èlle èsteut d’ soce avou zèles 

dispû todi. 

Li djoû qu’on-z-aveut conv’nu, vo-lès-la abouléyes tortotes au pus èfoufyîyes. 

Quand èlle ont yeû bwèvu l’ cafeu, Lwagnerîye, po lès r’mêrci, lèzî propôse on 

passemint d’ timps : 

« Èst ç’ qui ça v’ dîreûve di djouwer al clignète ? 

– Al clignète ? Qu’èst ç’ qui c’èst d’ ça por one indjole ? », di-st-èle Douvinça. 

« Li clignète, c’è-st-on vî djeu : dji va compter jusqu’à cint, èt dismètant, vos v’s-alez 

catchî ; quand dj’ sèrè arivéye à cint, dji m’ va mète à cachî après vos-ôtes, èt l’ 

prumêre qui dj’ troverè, ci sèrè à s’ toû ç’ côp là à compter.» 

Tot l’ monde clatche dins sès mwins, sauf Nawerîye èt Quéchandîye. 

«Onk, deûs, trwès... Lwagnerîye dèmâre à compter. 

Transsichaude mousse abîye dins on p’tit cwin, po yèsse li prumêre à s’ catchî. 

Rodjiporin profite do prumî moncia d’ bouchnis’ po s’ascropu padrî, peû qu’on nè l’ 

riwaîtreûve. 

Todibinauje zoubèle come on polin au mitan do djârdin. 

Gnatokènwâr si pète à braîre pace qu’èlle n’a rin trové po s’ mète à yute. 

Imèlfaut apice Djèlayeû pau brès èt l’ètrin.ner po s’ mète è cwète drî one grosse 

rotche. 

Lwagnerîye ni lacheut nin d’ compter, dismètant qui l’s-ôtes boutin.n’ po s’ catchî. 

Totoûnarin èsteut disbautchîye mwate tot-z-oyant qu’on-z-èsteûve dèdja arivé à 99. 

« Cint ! », di-st-èle Lwagnerîye ; « Atincion, ç’ côp ci, dji m’ va c’mincî à cachî ! » 

Li tote prumêre qu’èlle a tchèyu d’ssus, ç’a stî Douvinça : èle ni s’aureut soyu djoker 

d’ fé passer s’ tièsse à l’ copète di s’ catchète po veûy quî qu’aureut stî l’ prumêre à s’ 

fé prinde. 

En tapant on côp d’ouy su l’ costé, Lwagnerîye aporçût Ènnèstosûr à l’ copète d’one 

cloture qui s’ dimandeut qué costé qui convêreut l’ mia po n’ si nin fé r’mârquer. 

Èt tchik èt broke, èle tchaît su Todibinauje, Gnatokènwâr, Rodjiporin... 

Quand èlle ont yeû stî tortotes rachonéyes, Douvinça l’zî a d’mandé : 



« Èt Lamoûr, vos n’ l’avoz nin vèyu ? » 

Gn-a nuk què l’aveut aporçû. 

Do côp, Lwagnerîye s’a lancî po cachî après ; èlle a r’batu lès montagnes, chûre 

totes lès-aîwes d’avaurla, fé l’ toû dès rotches...Rin ! 

Tot nifetant pa tos costés, èle tape sès-ouys su on bia rôsî, kèrdjî d’ rodjès fleûrs ; 

èlle apice one brokète èt s’ mète à fougnî pa t’t-avau, one couche après l’ôte. 

Tot d’on côp, là qu’èlle ètind come on p’tit tchîpeladge : c’èsteûve Lamoûr qui 

winkieûve pace qu’i- gn-a one sipène què lî aveûve crèvé on’ ouy. Lwagnerîye è 

d’meûre tote astamburnéye ; èt lî d’mander èscuse, li sopliyî à gngnos dè l’ bin v’lu 

pârdoner ; jusqu’à lî promète dè lî d’ner l’ mwin po tot l’ rèstant d’ sès djoûs. 

Lamoûr, vèyanmint qu’ c’èsteûve tot d’ bon, a compris qu’èle s’è r’pinticheûve, qui ç’ 

n’èsteûve nin ça dès grimaces di rossias tchins. 

Èt vola douvint qu’au djoû d’audjoûrdu, èt co po longtimps sins manque, Lamoûr è-

st-aveûle, èt qui c’èst Lwagnerîye què l’ tint pa l’ mwin, po l’èmwinrner jusqu’à todi. 

